
Zakat Membentuk Masyarakat Yang 
Berupaya Dan Cemerlang

Sidang Jumaat yang dirahmati Allah,

Marilah kita bertakwa kepada Allah s.w.t. Laksanakan segala perintah-Nya. Tinggalkan segala larangan-Nya. Sesungguhnya ketakwaan itu dapat dipertingkatkan di dalam setiap pergerakan seharian kita termasuklah melalui harta yang dianugerahkan-Nya kepada kita.
Sidang Jumaat yang dirahmati Allah, 
Setelah lebih dari tiga minggu berpuasa, kita kini telahpun berada pada minggu terakhir bulan Ramadan. Ini bererti, tidak lama lagi Ramadan akan meninggalkan kita semua. Pada masa yang sama juga, ini juga bermakna kita telahpun berada pada malam-malam yang terakhir dalam bulan Ramadan, di mana berada padanya satu malam yang lebih baik dari seribu bulan iaitu Lailatul Qadar .  
Pastinya juga sepanjang 23 hari yang lalu, madrasah Ramadan telah mendidik kita untuk menjiwai semangat keihsanan dan persaudaraan. Umat Islam tidak kira latar belakang usia, keturunan dan bangsa, sama ada yang berkemampuan atau tidak, sama-sama berpuasa dan melakukan solat terawih berjamaah di masjid-masjid. Bahkan, tidak kurang juga ada yang terlibat dalam aktiviti kesukarelawanan yang menjangkau bangsa dan agama.
Malah, jika kita amati, bulan Ramadan juga telah menyajikan peluang untuk kita menikmati kerehatan mental dan ketenangan jiwa. Ini kerana sepanjang bulan ini dan terutamanya pada sepuluh malam yang terakhir, umat Islam banyak menghabiskan masa dengan berzikir mengingati Allah, membaca Al-Quran, mendirikan solat serta bersedekah dan berzakat bagi menyahut perintah Allah s.w.t. Hayatilah firman Allah s.w.t. dalam surah Al-Ma’aarij ayat 19-25:  

Ertinya: “Sesungguhnya manusia itu dijadikan bertabiat resah gelisah; apabila ia ditimpa kesusahan, dia sangat resah gelisah; dan apabila ia beroleh kesenangan, ia menjadi sangat bakhil; kecuali orang-orang yang mengerjakan sembahyang, iaitu mereka yang tetap mengerjakan sembahyangnya. Dan mereka (yang menentukan bahagian) pada harta-hartanya, menjadi hak yang termaklum, bagi orang miskin yang meminta dan orang miskin yang menahan diri (daripada meminta) ”  
Maka dapat kita fahami, dengan menahan diri dari lapar dan dahaga dan memelihara anggota tubuh badan kita daripada perkara-perkara yang dilarang Allah, kita mampu sebenarnya membebaskan diri kita daripada belenggu ikatan nafsu yang selama ini menghambat diri kita daripada mendekatkan diri kepada Allah s.w.t.
Sidang Jumaat yang dirahmati Allah, 

Kita sedia maklum bahawa melalui Ramadan dan puasa, kita dapat merasai sendiri kesusahan dan segala jerit-perih kelaparan yang dilalui oleh mereka yang kurang bernasib baik. Namun adakah cukup dengan hanya kita merasai? Adakah cukup hanya dengan bersimpati? 
Setelah merasai dan bersimpati, marilah bersempena dengan malam-malam terakhir pada bulan Ramadan ini, kita cuba pula untuk melangkah setahap lagi untuk menghayati konsep perkongsian nikmat yang kita miliki, iaitu dengan menunaikan zakat dan memberikan sedekah. 
Firman Allah s.w.t. dalam surah al-Taubah ayat 71:

Ertinya: “Dan orang-orang yang beriman, lelaki dan perempuan, setengahnya menjadi penolong bagi setengahnya yang lain; mereka menyuruh berbuat kebaikan, dan melarang daripada berbuat kejahatan; dan mereka mendirikan sembahyang dan memberi zakat, serta taat kepada Allah dan Rasul-Nya. mereka itu akan diberi rahmat oleh Allah; Sesungguhnya Allah Maha Kuasa, lagi Maha Bijaksana.”

Melalui ayat ini, Allah s.w.t. menjelaskan bahawa menjadi tanggungjawab kita bersama sebagai seorang yang beriman kepada Allah dan Rasul-Nya, membantu saudara sesama Islam. Ini termasuklah di dalam urusan perkongsian harta pada mereka yang memerlukan, yang mana dengannya akan terjalin perasaan kasih sayang, serta menghilangkan segala rasa iri hati dan sikap membenci antara satu sama lain.
Ketahuilah saudara sekalian, zakat membawa bersamanya segala aspek pembangunan sosial dan masyarakat. Sama ada bagi mengupayakan diri dan keluarga dari segi taraf hidup melalui peningkatan ekonomi keluarga mahupun peluang bagi melanjutkan pelajaran ke peringkat tertinggi, Zakat juga disyariatkan bagi membantu golongan-golongan tertentu mengubah dan membangun diri serta keluarga mereka.
Tidakkah kesemua ini mampu menjadi nadi pengerak kepada masyarakat? Malah, jika ‘jentera’ ini berfungsi dengan baik, masyarakat akan mampu bergerak maju. Sebaliknya, jika ia gagal berfungsi, masyarakat juga akan mendapat kesannya dan turut sama ketinggalan.
Saudaraku sekalian,

Zakat merupakan satu mekanisma penting yang mampu memenuhi keperluan manusia. Dengan zakat, konsep keadilan sosial dapat dipraktikkan. Kefahaman yang betul terhadap konsep ini, mampu membuatkan penerima zakat bangkit dan mungkin menjadi penyumbang zakat pula pada masa akan datang. 
Ini terbukti melalui beberapa program pengupayaan diri hasil wang zakat, telah dapat membantu ramai keluarga membina kemahiran dan seterusnya berjaya membantu mereka meningkatkan hasil pendapatan. 
Sidang Jumaat yang dirahmati Allah sekalian, 
Sebagai penyumbang zakat, kita perlu memastikan zakat yang dikeluarkan mampu dimaksimakan penggunaannya ke arah keadilan dan pembentukan masyarakat Islam yang cemerlang.
Ini penting kerana pengagihan yang telus dan tepat, yang disasarkan pada individu dan keluarga yang memerlukan, pastinya akan memberi kesan pada penerima, dan seterusnya secara tidak langsung memberi sumbangan yang besar ke arah kemajuan ekonomi masyarakat, agama dan negara. Inilah matlamat sebenar zakat, yang menjangkau peranan sedekah dan lain-lain sumbangan.

Di dalam usaha kita mengejar ganjaran Lailatul Qadar, marilah kita hayati kembali kepentingan dan peranan harta dalam kehidupan kita. Tunaikanlah kewajipan kita dari segala sudut sejauh mungkin. Ketahuilah saudaraku sekalian, Allah s.w.t sangat menghargai segala kebajikan walau sekecil mana sekalipun, ianya tetap diterima dan diberikan ganjaran yang tidak terhingga oleh Allah s.w.t.  
Sabda Rasulullah s.a.w: “…..Peliharalah dirimu dari api neraka, walaupun dengan sebahagian dari sebiji kurma.” Hadith riwayat Imam Bukhari dan Muslim.

Fahamilah bahawa sumbangan zakat kita adalah penting demi kemajuan ummah dan agama. Hulurkanlah zakat anda dengan bijaksana agar ianya benar-benar mencapai matlamat keadilan hidup dan keberkahan di dunia dan akhirat. 
Semoga segala sumbangan kita akan diterima Allah s.w.t., lantas menjadikan kita tergolong di kalangan hamba-hamba-Nya yang mendapatkan keampunan dan keredhaan-Nya serta ganjaran Lailatul Qadar. Amin

